
Fræðsluráð - stefnuræða 2020 
 

Fræðsluráð fer með stjórn leikskóla, grunnskóla og Tónlistarskólans á Akureyri 
samkvæmt lögum og reglugerðum um þá í umboði bæjarstjórnar Akureyrar. 
Fræðsluráð gerir tillögu til bæjarstjórnar um stefnumörkun á sviði skólamála 
Akureyrarbæjar og fylgist með því að skólarnir vinni samkvæmt lögum, að settum 
markmiðum, veiti góða þjónustu og starfsemin sé skilvirk og hagkvæm. 
 

Í upphafi kjörtímabilsins var það ákvörðun meirihlutans að setja fræðslumál í forgrunn 
- setja börnin okkar og barnafjölskyldur í fyrsta sæti. 
Ákveðið var að brúa bilið milli fæðingarorlofs og leikskóla með fjölbreyttum leiðum sem 
og þrýsta á ríkið að lengja fæðingarorlofið í 12 mánuði.  Að auki vildum við leggja 
áherslu á bætt starfsumhverfi og líðan nemenda og starfsfólks í leik - og grunnskólum 
bæjarins.  Við settum markið hátt og vildum grípa til aðgerða sem myndu draga fram 
að skólabærinn Akureyri yrði með framúrskarandi menntastofnanir sem aðrir horfi 
til.  Nútímavæðing starfshátta var einnig nefnd sem mikilvæg forsenda og vilji til að efla 
skólastarfið enn frekar með þarfir nemenda að leiðarljósi. 
 

Brúum bilið 

Sérstakur starfshópur var stofnaður í janúar 2019 til að finna leiðir til að brúa bilið milli 
fæðingarorlofs og leikskóla. Starfshópurinn lauk störfum í lok síðasta árs. Hópurinn 
skilaði af sér skýrslu um framtíðarsýn varðandi uppbyggingu leikskólamannvirkja og 
um fjölbreyttar leiðir til að koma yngri börnum inn í leikskóla bæjarins. Einnig kom 
hópurinn með tillögur um bætt starfsumhverfi starfsmanna og barna sem m.a. fól í sér 
útreikninga fermetrafjölda á hvert barn. Sett voru viðmið sem nú er byrjað að vinna eftir 
þótt ekki hafi þau náðst í öllum skólum ennþá. Hópurinn vann þétt og vel saman og átti 
góða samvinnu við leikskólastjórnendur og dagforeldra. 

Leikskóli 

Ein af tillögum hópsins var ný leikskóladeild í Árholti. Deildin sem nú er undir stjórn 
Tröllaborga tók til starfa haustið 2019. Árholt getur tekið við allt að 24  börnum. Gert er 
ráð fyrir því að í nánustu framtíð verði þar ungbarnadeildir. Þá er verið að horfa til þess 
möguleika að hafa þrjár ungbarnadeildir sem innrita börn tvisvar á ári, þ.e. alls sex 
sinnum yfir árið. Þessa tillögu er ekki búið að útfæra s.s. varðandi staðsetningu, 
stjórnun, framkvæmd, innritun o.fl. en í ljósi þess er mikilvægt að horfa til þess hver 
þörfin verður. 

Samkvæmt fjármálaáætlun ríkisins fyrir árin 2020-2024 er gert ráð fyrir því að 
samanlagður réttur foreldra til fæðingarorlofs og fæðingarstyrks verði lengdur úr 9 
mánuðum í 12 mánuði. Starfshópurinn hafði þessa áætlun m.a. að leiðarljósi í vinnunni. 

Innritun í leikskóla er lokið og var öllum börnum sem fædd eru frá janúar og fram í maí 
2019 boðin leikskólavist haustið 2020. Áfram er horft til þess að auka leikrými barna 
með því að fækka börnum í hverju rými (deild) , samhliða innritun yngri barna. Þannig 
verður hægt að uppfylla viðmið um leikrými. Milli áranna 2017 og 2019 hefur börnum í 
leikskólum fækkað um 40 til 50. Alls er gert ráð fyrir 952 börnum í leikskólunum fyrri 
hluta ársins 2020 og að þeim fjölgi lítillega seinni hluta ársins 2020 eða í um 960. 
 



Daggæsla 

Tillögur sem hópurinn lagði fram var m.a. að niðurgreiða kostnað foreldra barna sem 
eiga 18 mánaða gömul börn og hafa ekki fengið boð um leikskólavist. Þetta úrræði 
styður barnafjölskyldur og er jafnræðissjónarmið þar sem gjöld lækka þegar barn fær 
leikskólavist. Jafnframt er þetta liður í að styrkja dagforeldrakerfið.   

Einnig var lagt til að niðurgreiða áttunda tímann hjá dagforeldrum en með því er orðinn 
óverulegur munur á milli kostnaðar barna hjá dagforeldrum og barna í leikskóla. Báðar 
þessar tillögur hafa verið fjármagnaðar og hafa tekið gildi. 

Í fjárhagsáætlun fyrir árið 2019 var gert ráð fyrir að styrkja endur- og símenntun 
dagforeldra. Með því var kleift að halda starfsréttindarnámskeið fyrir dagforeldra sem 
og að halda við endurmenntun sem fer fram einn dag árlega. Áfram verður sett inn 
fjármagn til að styrkja endurmenntun dagforeldra.  
  
Framúrskarandi menntastofnanir og nútímavæðing kennsluhátta 

 

Akureyrarbær hefur alla burði til að skara fram úr í menntamálum, við getum státað 
okkur af háu hlutfalli leik- og grunnskólakennara, góðum aðbúnaði og samfélagi sem 
styður við skólastarf. Við getum verið sá skólabær sem aðrir líta til og taka til 
fyrirmyndar. Til þess að verða framúrskarandi þurfum við að taka höndum saman og 
vera tilbúin að endurskoða starfshætti, nýta það sem vel hefur tekist en einnig hætta 
því sem ekki hefur gengið eins vel. Við viljum að sköpun ráði ferðinni, tengja saman 
námsgreinar, færa nemendur út í samfélagið og leyfa þeim að æfa sig í 
viðfangsefnum fullorðna fólksins með verkefnum sem teygja sig um allan bæ.  

Við þurfum sem lærdómssamfélag að styðja hvort annað og virða og fagna þeim 
fjölbreytileika sem svæðið okkar hefur upp á að bjóða. Kennarar hafa þekkingu og 
kunnáttu til að skapa þær aðstæður að nám eigi sér stað í gegnum fjölbreytt 
viðfangsefni og við getum öll hjálpast að við að láta þau raungerast. Börnin okkar eru 
nú þegar hafsjór af fróðleik og reynslu - verkefnið er að byggja ofan á þá reynslu og 
fá þeim krefjandi verkefni sem reyna á þau og tengjast grunnþáttum menntunar. Ég 
sé fyrir mér nemendur að rannsaka, spyrja spurninga, koma fram með hugmyndir og 
skapa ný tækfæri. Gróðurhús á ráðhússtorgi, Pop-UP - búðir og verkefni - fyrirtæki 
og nýsköpunarverkefni sem nemendur standa að og við gerum þeim kleift að 
framkvæma. Virkjum nemendur til sjálfstæðis og þátttöku í ákvörðunum um nám, líf 
og störf í samfélaginu öllu.  

Við viljum að nemendur verði fullgildir þáttakendur í skólastarfinu og að við séum 
stöðugt að finna leiðir til þess að efla þá og fylla eldmóði - endanlegt markmið 
menntastefnunnar er að nemendur standi keikir í báðar fætur þegar þeir færast upp 
á næsta skólastig, verði færir að taka farsælar ákvarðanir um eigið líf og með heiminn 
að fótum sér í þeim skilningi að þau geti valið sér leið inn í framtíðina bæði á Íslandi 
sem og í alþjóðlegu umhverfi.  

Í sameiningu þurfum við að horfast í augu við hvað okkur er óhætt að hætta að gera 
og leggja til hliðar skipulag sem þjónar ekki þörfum samtímans - það er hlutverk okkar 
að gera skólum það kleift að brjótast út úr skipulagi og girðingum gærdagsins. Og nú 
höfum við stigið það skref - menntastefnan varðar leiðina og gerir ráð fyrir því að við 



stöndum saman, allt frá stefnumótun og til nemandans - þá getum við skarað fram 
úr - þegar við erum búin að velja úr starfshætti sem bera skýr einkenni gæðastarfs - 
við vitum hverjir þeir eru og horfum stolt til framtíðar.  

Stórt skref var stigið þegar menntastefna Akureyrarbæjar var samþykkt á síðasta 
bæjarstjórnarfundi. Stefnunni fylgdi ítarleg aðgerðaáætlun sem varðar leiðina að 
markmiðum okkar um framúrskarandi menntastarf. Unnið er að gæðakerfi sem fylgir 
fast á eftir aðgerðaáætluninni  og verið er að undirbúa kynningu á henni 
í  skólasamfélaginu.  Skólastjórnendur munu stýra gerð aðgerðaráætlunar í hverjum 
skóla  og vinna hana samkvæmt sínum þörfum, viðmiðum og setja sinn brag á hana. 
Stuðningur við innleiðingu menntastefnunnar hefur verið fjármagnaður og vinna hafin 
við að skipuleggja hvernig tímanum verður best varið. 
Mikilvægir þættir sem hafa verið í umræðunni hafa nú verið aðgerðabundnir svo 
sem:  

 Vinna með skólastjórnendum að eftirfylgd læsisstefnu leik - og grunnskóla og 
mat og stuðning á þeirri innleiðingu. Mikið og gott starf var unnið þegar 
læsistefna leik- og grunnskóla var sett fram - en því góða starfi verður nú fylgt 
eftir.  

 Endurskoðun á  starfsemi frístundar út frá viðmiðum mennta - og 
menningarmálaráðuneytis en þau viðmið eru nú komin inn í aðgerðaráætlun 
menntastefnunnar.  

 Þriggja ára innleiðingarferli menntastefnunnar er hafið. Árlega verður gerð 
grein fyrir stöðunni á innleiðingu og aðgerðum. Það er mikilvægt. Við ætlum 
okkur ekki aðeins að merkja við á blaði það sem við ætlum okkur. 

 

Bætt starfsumhverfi og líðan nemenda og starfsfólks í leik - og grunnskólum 
bæjarins  
 

Úttekt á skólamannvirkjum bæjarins 

Umhverfis og mannvirkjasvið ákvað í samvinnu við fræðslusvið að fara í úttektir á 
loftgæðum í skólamannvirkjum bæjarins. Gerð var úttekt í Oddeyrarskóla, 
Brekkuskóla 2019 og Lundarskóla 2020. 

Farið var strax í úrbætur í Oddeyrarskóla og Brekkuskóla.  Í ár var gerð úttekt á 
Lundarskóla og hefur tillaga að endurbótum verið samþykkt í fræðsluráði og vísað í 
bæjarráð. En þar var að auki lögð áhersla á stækkun matsals og að hugað yrði að 
byggingu leikskóla. 

Á kynningarfundi verkfræðistofanna var farið yfir það hvernig hægt væri að bæta 
loftgæði og fyrirbyggja rakaskemmdir m.a. með vönduðum þrifum, góðri loftræstingu 
o.fl.  Í kjölfarið var ákveðið að setja fjármagn í fjárhagsáætlun sem er eyrnamerkt 
alþrifum í skólum ár hvert. 

Úttektir á loftgæðum í skólamannvirkjum bæjarins er langtímaverkefni sem mun vera 
haldið áfram á næstu mánuðum og misserum.  



Fræðslusvið Akureyrarbæjar hefur verið þátttakandi í endurskoðun á fjármögnun og 
fyrirkomulagi á stefnunni um Menntun fyrir alla með um 20 öðrum sveitarfélögum 
undir stjórn mennta- og menningarmálaráðuneytis. Sú vinna byggir á tveimur þáttum 
þ.e. að hvort og þá hvernig deila eigi fjármagni til grunnskólastarfs með öðrum hætti 
en nú er gert og hins vegar hvaða starfshátta er verið horfa til þegar talað er um 
Menntun fyrir alla eða skóla án aðgreiningar. Í því sambandi er hafin gagnaöflun í 
okkar skólum um hvernig fyrirkomulagið er og hvernig staðið er að skiptingu 
fjármagns. Unnið er að því að færa sem mest af þjónustu við börn inn í skólana svo 
samþætta megi hana eins mikið og frekast er kostur.  
  

Forgangsröðun verkefna vegna endurbóta og viðhalds skólahúsnæðis 
 

Miklar framkvæmdir hafa verið í Glerárskóla þar sem tvær álmur hafa verið 
endurnýjaðar og er ánægja meðal starfsfólks um framkvæmdirnar.  
Ljóst er að þörf er á endurbótum á húsnæði Lundarskóla og þar þurfum við að finna 
leiðir hratt og örugglega. Það kann að hljóma undarlega en ég kýs að líta á það sem 
tækifæri að fá að hugsa húsnæðismál grunnskóla út frá nýrri menntastefnu. Hvers 
konar húsnæði þjónar nútíma skólastarfi? Getum við tengt skólastarf samfélaginu 
okkar betur? Getur hluti af námi nemendanna farið fram óháð staðsetningu í meira 
mæli? Við vitum hvert markmiðið er - en þjónar núverandi hugmyndir okkar um 
skólahúsnæði þeim markmiðum sem við höfum sett okkur? Getum við tengt betur 
saman starfsemi íþróttafélaga, félagsstarfs, lista og listamanna - fyrirtækja og 
stofnanna? Þessar hugmyndir verður spennandi að skoða samhliða því að leysa 
húsnæðismál Lundarskóla.  
Mikilvægt er að starfsfólk skólans fái aðkomu að framkvæmdinni og geti lagt sínar 
hugmyndir fram. 
Eins og þið heyrið er á mörgu að taka en ætla ég að láta staðar numið hér og opna 
á umræður. 

  
 


